ზოგადი რეკომენდაციები ფსიქიკური ჯანდაცვის სერვისების განვითარებასთან დაკავშირებით:

1. ფჯ სერვისში განხორციელებული ნებისმიერი ცვლილება თანხვედრაში უნდა იყოს ქვეყნის ფჯ კონეფციისა და სტრატეგიის დოკუმენტთან, რომელიც პირველ რიგში დაბალანსებული ფჯ სისტემის განვითარებას გულისხმობს. 

2. ახალი ფჯ მოდელის დანერგვისას უპირატესობა უნდა მიენიჭოს საცხოვრებელი ადგილების მიხედვით პირველადი მეორეული და მესამეული ფჯ სერვისების განვითარებას.


3. ფჯ სისტემის მთავარი მიზანი მოსახლეობის ფსიქიკური კეთილდღეობის, ფსიქიკური დარღვევების პრევენციის, ფსიქიკური აშლილობის მქონე პირთა უფლებების დაცვის და ფსიქიკური აშლილობით გამოწვეული ავადობისა და სიკვდილიანობის შემცირების უზრუნველყოფაა. შესაბამისად, ფჯ სისტემის ფინანსურად და ადმინისტრაციულად ოპტიმალური მოდელის შექმნისას ამ საკითხების გათვალისწინება ძალიან მნიშვნელოვანია.

4. ფჯ სერვისების სტანდარტით გათვალისწინებული მოთხოვნების შესრულების პირობებში პაციენტზე ზრუნვა უფრო კომპლექსული და მის საჭიროებებზე უკეთ მორგებული იქნება. შესაბამისად, მაქსიმალურად მჭიდრო ვადებში უნდა მოხდეს სტანდარტის დოკუმენტების  დამტკიცება და დანერგვა. 


5. სტანდარტების დანერგვის პროცესის ხელშეწყობის მიზნით უნდა შეიქმნას მონიტორინგის განმახორციელებელი ავტორიტეტული ორგანო, რომელსაც ექნება როგორც ფინანსური, ასევე კლინიკური მონაცემების შეგროვების უფლება, რომელთა დამუშავების საფუძველზე მოხდება პრობლემების გამოვლენა და მათი აღმოფხვრისთვის ღონისძიებების დაგეგმვა.

6. სტანდარტის ეფექტურად დანერგვის უზრუნველყოფისთვის უნდა შეიქმნას ტექნიკური მხარდაჭერის სამსახური, რომელიც კომპეტენტური სპეციალისტებით იქნება დაკომპლექტებული და სერვისებს პრობლემების დაძლევასა და აღმოფხვრაში ადგილებზე დაეხმარება.


7. კვალიფიციური კადრების მოზიდვისა და მათი მოტივირებისთვის, მნიშვნელოვანია, ფჯ სერვისების ბიუჯეტის მიზნობრივად განაწილების უზრუნველყოფა. (განისაზღვროს საერთო ბიუჯეტიდან მედიკამენტების, ზრუნვაში უშუალოდ ჩართული პერსონალის ანაზღაურებისა და ადმინისტრაციული ხარჯების % განაწილება)

8. ფსიქიკური აშლილობის მქონე პირებისთვის კომპლექსური და მოქნილი ზრუნვის განხორციელებისთვის მიზანშეწონილია, რომ მომავალში ფსიქიკური ჯანდაცვის სერვისების განვითარება მრავალფუნქციური (კლასტერული) მოდელის  სახით მოხდეს, რაც პაციენტის მდგომარეობის და საჭიროებების მიხედვით მისი ერთი სერვისიდან მეორე სერვისში გადასვლას უფრო სწრაფად  და მოქნილად უზრუნველყოფს. ასევე, შესაძლებელი იქნება სხვადასხვა სერვისის რესურსის ინტეგრირებული გამოყენება პაციენტის ინდივიდუალური გეგმის გათვალისწინებით.


